
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2006 ԹՎԱԿԱՆԻ ՀՈՒՆՎԱՐԻ 12-Ի N 73-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ 

	ՀՀ ներքին գործերի նախարարություն
	24 հունվարի 2024

	
	43/21/9512-24

	Առաջարկվում է նախագծի N 1 հավելվածի 1032․01․4 դասիչով Ոստիկանական գործ մասնագիտության 1032.01.02.4 դասիչով «Պարեկ» որակավորման «Ուսումնառության տևողությունը միջնակարգ կրթության հիմքով» սյունակում մինչև 2024 թվականի հունվարի 1-ը՝ բառերը փոխարինել մինչև 2026 թվականի հունվարի 1-ը՝ բառերով՝ հաշվի առնելով այն հանգամանքը, որ Հայաստանի Հանրապետության ներքին գործերի նախարարության (այսուհետ՝ ՀՀ ՆԳՆ) ոստիկանության պարեկային ծառայությունում պաշտոնի նշանակումն իրականացվում է միայն ՀՀ ՆԳՆ կրթահամալիրում 5-ամսյա ուսումնական ծրագրով դասընթացներ անցնելու միջոցով։
	
	Չի ընդունվել
ՀՀ կրթության, գիտության, մշակույթի և սպորտի նախարարի 2023 թվականի  փետրվարի 28-ի թիվ 13-Ն հրամանով հաստատված 1032․01․4 դասիչով Ոստիկանական գործ մասնագիտության 1032.01.02.4 դասիչով «Պարեկ» որակավորման պետական կրթական չափորոշչով միջնակարգ կրթության հիմքով ուսումնառության տևողություն է սահմանված 6 ամիս:


	ՀՀ ֆինանսների նախարարություն
	23 հունվարի 2024

	1. 
	01/34-1/1258-2024

	Նախագծով առաջարկվում է ՀՀ կառավարության 2006 թվականի հունվարի 12-ի՝ «Նախնական մասնագիտական (արհեստագործական) և միջին մասնագիտական կրթության մասնագիտությունների ցանկերը հաստատելու, Հայաստանի Հանրապետության կառավարության 2000 թվականի մայիսի 18-ի N 242 որոշման մեջ փոփոխություն կատարելու և Հայաստանի Հանրապետության կառավարության մի շարք որոշումներ ուժը կորցրած ճանաչելու մասին» N 73-Ն որոշման հավելվածով հաստատված նախնական մասնագիտական (արհեստագործական) կրթության մասնագիտությունների ցանկում ներառել «Ոստիկանական գործ» մասնագիտության նոր «Քրեական ոստիկան» որակավորումը և նշված կրթական ծրագրով ուսման տևողությունը սահմանել հինգ ամիս՝ առնվազն բակալավրի որակավորմամբ բարձրագույն կրթության հիմքով: 
	Այս կապակցությամբ հարկ է նշել, որ Նախագծի ընդունումը կառաջացնի ՀՀ պետական բյուջեից լրացուցիչ միջոցների հատկացման անհրաժեշտություն՝ քանի որ վերը նշված նպատակով ՀՀ 2024 թվականի պետական բյուջեում համապատասխան միջոցներ նախատեսված չեն: 
	Ելնելով վերոգրյալից՝ հայտնում ենք, որ Նախագծի վերաբերյալ դիրքորոշում կարող ենք հայտնել նշված կրթական ծրագրի իրականացման համար անհրաժեշտ ծախսերի հաշվարկներով հիմնավորված գնահատականի և ֆինանսավորման աղբյուրների վերաբերյալ համապատասխան տեղեկատվության առկայության դեպքում:
	
	 Ընդունվել է մասնակի
Նշված 5-ամսյա ուսուցումը սկսվելու է 2024 թվականի մայիսի 1-ին, հետևաբար այն ներառվելու է 2023-2024 ուսումնական տարվա շրջանակներում: Իսկ ՀՀ կառավարության 2023 թվականի հուլիսի 27-ի թիվ 1289-Ն որոշմամբ նախնական մասնագիտական կրթական ծրագրերով Ոստիկանական գործ մասնագիտության համար հատկացվել է 520 անվճար տեղ: Նշված հիմնական կրթական ծրագրով դիմորդների թիվը 185 է, որը կարող է նաև նվազել ընդունելության ստուգումների արդյունքում: Հետևաբար՝ ուսուցման համար ֆինանսավորումն արդեն իսկ նախատեսված է  և ՀՀ պետական բյուջեիրց լրացուցիչ ֆինանսական միջոցների անհրածեշտություն չկա:
Միաժամանակ տեղեկացնում եմ, որ 2023թ. հունիսի 26-ին ընդունված՝ «Ոստիկանությունում ծառայության մասին» օրենքում լրացումներ և փոփոխություններ կատարելու մասին» ՀՕ-246-Ն օրենքի 5-րդ հոդվածի 2-րդ մասում սահմանվել է, որ նշված կրթական ծրագրի վերաբերյալ օրենասդրական կարգավորումները կիրառելի են միայն կիրառելի է միայն Լիազոր մարմնի ուսումնական հաստատությունում քրեական ոստիկանի նախնական մասնագիտական կրթություն ստացած առաջին հոսքի շրջանավարտների նկատմամբ: Դա նշանակում է, որ նշված կրթական ծրագիրը կրելու է մեկանգամյա բնույթ: Այդ մասին նշված է նաև սույն նախագծի հիմնավորման մեջ: Ըստ նախագծի հիմնավորման՝ քրեական ոստիկանի որակավորման մեկանգամյա նախնական կրթական ծրագրից հետո հետո նախատեսվում է համապատասխան օրենսդրական փոփոխությունների միջոցով սահմանել, որ քրեական ոստիկանությունում պաշտոնի նշանակվելու պայմաններն են լինելու բազային կրթության արդյունքներով կոնկրետ պաշտոնում նշանակվելուց հետո ծառայության որոշակի ստաժն ու ապագայում ներդրվելիք՝ քրեական ոստիկանի որակավորման միջին մասնագիտական կրթական ծրագրով կրթություն ստանալը։ Այլ կերպ ասած՝ ոստիկանությունում ներդրվելու է բազային և շարունակական կրթության գաղափարը։

	ՀՀ աշխատանքի և սոցիալական հարցերի նախարարություն
	19 հունվարի 2024

	2. 
	ՆՄ/ԺՍ-1/1887-2024

	        Հայտնում ենք, Ձեզ, որ Հայաստանի «Հանրապետության կառավարության 2006 թվականի հունվարի 12-ի N 73-Ն որոշման մեջ փոփոխություն կատարելու մասին» ՀՀ կառավարության որոշման նախագծով նախատեսվում է N 73-Ն որոշման N 1 հավելվածի 1032.4 դասիչով «Ոստիկանական գործ» մասնագիտության համար նախատեսել  նոր «Քրեական ոստիկան» որակավորում 5 ամիս ուսման տևողությամբ ( առնվազն բակալավրի որակավորմամբ բարձրագույն կրթության հիմքով):
Առաջարկվող նախագծում մեր կարծիքով առկա է հակասություն, քանի որ ուսման արդյունքում ապագա որակավորում ստացած անձը ստանում է նախնական մասնագիտական կրթության որակավորում, որը համապատասխանում է որակավորումների ազգային շրջանակի 4-րդ մակարդակին, իսկ մինչ որակավորումը նա արդեն ուներ բակալավրի որակավորում՝ որակավորումների ազգային շրջանակով սահմանված կրթական 6-րդ մակարդակ: Փաստացի կատարվում է կրթական մակարդակի նվազեցում, ինչը  շարունակական կրթության համատեքստում անթույլատրելի է:
Խնդրի լուծումը կարելի է տալ նախատեսվող «Քրեական ոստիկան» որակավորման հատուկ դասընթաց (լրացուցիչ կրթություն)՝ 5 ամիս տևողությամբ՝ նախատեսված առնվազն բակալավրի որակավորում ունեցող անձանց համար: Այս դեպքում որակավորումը պետք չէ ներառել մասնագիտությունների ցանկում: Հետագայում կարող են մշակվել և ներդրվել կրթական ծրագրեր՝ «Քրեական ոստիկան» որակավորման համար, ցանկացած կրթական մակարդակում՝ նախնական, միջին մասնագիտական և բակալավրիատի՝ ներառելով այն մասնագիտությունների համապատասխան ցանկում:
	
	Չի ընդունվել:
Նախագծով նախատեսվող կարգավորումները բխում են «Ոստիականությունում ծառայության մասին» ՀՀ օրենքի 14-րդ հոդվածի 6.2 կետից, որի համաձայն՝ Քրեական ոստիկանի պաշտոնում կարող են նշանակվել միայն այն անձինք, որոնք ունեն առնվազն բակալավրի որակավորում և Լիազոր մարմնի ուսումնական հաստատությունում ստացել են քրեական ոստիկանի նախնական մասնագիտական կրթություն: 

	ՀՀ արդարադատության նախարարություն
	26 հունվարի 2024

	3. 
	/27.1/3122-2024

	1. Նախագծով նախատեսվում է Հայաստանի Հանրապետության կառավարության 2006 թվականի հունվարի 12-ի N 73-Ն որոշման մեջ (այսուհետ՝ Որոշում) կատարել փոփոխություն: Այս առումով հարկ է նկատի ունենալ, որ Որոշման ընդունման համար լիազորող նորմերի համաձայն, ՀՀ կառավարությունը պետք է հաստատի՝ արհեստագործական և միջին մասնագիտական կրթության մասնագիտությունների ցանկերը՝ ըստ կրթական ծրագրերի, ոլորտների, ուսուցման հիմքի և որակավորումների, ինչպես նաև արհեստագործական և միջին մասնագիտական կրթական ծրագրեր իրականացնող պետական ուսումնական հաստատությունների յուրաքանչյուր ուսումնական տարվա անվճար ուսուցմամբ (նպաստի ձևով ուսման վճարի լրիվ փոխհատուցմամբ) ընդունելության տեղերը՝ ըստ մասնագիտությունների, մինչդեռ Որոշմամբ հաստատվել է նախնական մասնագիտական (արհեստագործական) և միջին մասնագիտական կրթության մասնագիտությունների ցանկերը` ըստ կրթական ծրագրերի, ուսուցման հիմքի, ձևի, տևողության և որակավորումների:
«Նորմատիվ իրավական ակտերի մասին» օրենքի 12-րդ հոդվածի 1-ին մասի համաձայն՝ նորմատիվ իրավական ակտը ունենում է վերնագիր, որը համապատասխանում է նորմատիվ իրավական ակտի բովանդակությանը:
«Նորմատիվ իրավական ակտերի մասին» օրենքի 13-րդ հոդվածի համաձայն՝ ենթաօրենսդրական նորմատիվ իրավական ակտը ունենում է նախաբան, որում նշվում է օրենսդրական իրավական ակտի հոդվածը կամ մասը, որը ներառում է Սահմանադրության 6-րդ հոդվածի 2-րդ մասով սահմանված լիազորող նորմեր:
Վերոգրյալը հաշվի առնելով Նախագծում անհրաժեշտ է նախատեսել կարգավորումներ՝ Որոշման վերնագիրը, 1-ին կետն ու դրանով հաստատված հավելվածները լիազորող նորմերին համապատասխանեցնելու մասին: 
	
	Ընդունվել է



	2. Նախագծի նախաբանից անհրաժեշտ է հանել «և «Նախնական մասնագիտական (արհեստագործական) և միջին մասնագիտական կրթության մասին» Հայաստանի Հանրապետության օրենքի 15-րդ հոդվածի 1-ին մասի 5-րդ և 6-րդ կետերով» բառերը, փոխարենը նախատեսել դրույթ գործող Որոշման նախաբանի «15-րդ հոդվածի 5-րդ և 6-րդ մասերին» բառերը «15-րդ հոդվածի 1-ին մասի 5-րդ և 6-րդ կետերով» փոխարինելու մասին:
	
	Ընդունվել է


	Սոցիալական նախարարական կոմիտեի նիստի ընթացքում ՀՀ արդարադատության նախարարության կողմից ներկայացված առաջարկություն
	
	

	Որոշման նախաբանը համապատասխանեցնել «Նախնական մասնագիտական (արհեստագործական) և միջին մասնագիտական կրթության մասին» Հայաստանի Հանրապետության օրենքի լիազորող նորմին
	
	Ընդունվել է

	ՀՀ արդարադատության նախարարություն
	18 մարտի 2024

	4. 
	/27.1/3122-2024

	Նախագծի 1-ին կետի 1-ին ենթակետում օգտագործվող «և 6-րդ մասերին» բառերից առաջ անհրաժեշտ է լրացնել «5-րդ» բառերը, իսկ «մասին» բառը փոխարինել «1-ին մասի 5-րդ կետի» բառերով՝ նկատի ունենալով «Նորմատիվ իրավական ակտերի մասին» օրենքի 17-րդ հոդվածի և 14-րդ հոդվածի 7-րդ մասի պահանջները:
	
	Ընդունվել է

	ՀՀ ներքին գործերի նախարարություն
	19 մարտի 2024

	5. 
	43/6/37115-24

	Առաջարկվում է նախագծում ներառել ՀՀ ներքին գործերի նախարարության կողմից 24.01.2024թ. թիվ 43/21/9512-24 գրությամբ ներկայացված նկատառումը՝ պայմանավորված այն հանգամանքով, որ «Ոստիկանությունում ծառայության մասին» օրենքի 49-րդ հոդվածի համաձայն՝ վեց ամիս և ավելի ժամկետով ուսման կամ այլ պետական մարմիններ կամ միջազգային պայմանագրերով սահմանված կարգով միջազգային կազմակերպություններ գործուղված ծառայողները գրանցվում են ոստիկանության կադրերի գործող ռեզերվում։ Այսինքն՝ ոստիկանության ծառայողը, պարեկային ծառայությունում պաշտոնի նշանակման ընդունելությունը հաջողությամբ հաղթահարելու դեպքում, կունենա ֆինանսական կորուստներ, քանի որ կադրերի գործող ռեզերվում գտնվելու ամբողջ ժամանակահատվածում վճարվում է նրա զբաղեցրած վերջին պաշտոնի համար սահմանված պաշտոնային դրույքաչափը: Միևնույն ժամանակ, ուսումը հաջողությամբ չավարտելու պարագայում՝ ծառայողը չի կարողանա վերադառնալ իր նախկին զբաղեցրած պաշտոնին, ինչը երաշխավորվում էր հնգամսյա ուսումնական գործընթացի պարագայում։

	
	Չի ընդունվել
ՀՀ կրթության, գիտության, մշակույթի և սպորտի նախարարի 2023 թվականի  փետրվարի 28-ի թիվ 13-Ն հրամանով հաստատված 1032․01․4 դասիչով Ոստիկանական գործ մասնագիտության 1032.01.02.4 դասիչով «Պարեկ» որակավորման պետական կրթական չափորոշչով միջնակարգ կրթության հիմքով ուսումնառության տևողություն է սահմանված 6 ամիս:
Հարկ եմ համարում նշել նաև, որ համաձայն «Նախնական մասնագիտական (արհեստագործական) և միջին մասնագիտական կրթության մասին» Հայաստանի Հանրապետության օրենքի Հոդված 8-ի 2-րդ մասով սահմանված է՝  Արհեստագործական և միջին մասնագիտական կրթության ուսումնառության ժամկետները սահմանվում են արհեստագործական և միջին մասնագիտական կրթության մասնագիտությունների պետական կրթական չափորոշիչներով` կախված մասնագիտության ուսուցման առանձնահատկությունից և ուսանողի մինչ այդ ստացած կրթությունից կամ կրեդիտների քանակից:




